
Innleiing
SLT står for Samordning av Lokale kriminalitets og rusførebyggjande Tiltak.
Førebygging av kriminalitet og rusbruk er ei viktig samfunnsoppgåve for så vel offentlege som frivillige aktørar. All erfaring viser at dette ikkje er ei oppgåve som kan overlatast til ein etat aleine. Det er berre når alle gode krefter satsar saman at oppgåva kan la seg løyse.

Ukoordinerte enkeltinnsatsar hjelp vanlegvis lite. Det må settast saman gjennom eit forpliktande og godt koordinert samarbeid. SLT er ein modell for å få eit slikt målretta og varig samarbeid mellom ulike etatar til å fungere.

Mykje blir allereie gjort av førebyggjande arbeid i kommunen, av einskildpersonar, etatar eller organisasjonar. Med mange aktørar følgjer også dobbeltarbeid og overlapping og kanskje manglande/dårleg kommunikasjon – og til sist dårleg utnytting av eksisterande ressursar.
Overordna mål for SLT-arbeidet er difor å få alle interesserte og alle som er pålagt å gjere noko på feltet, til å samordne innsatsen og jobbe mot felles mål.

Målet er å få meir effekt ut av tiltak som allereie er sett i gang, ved at forskjellige etatar støtter og utfyller kvarandes arbeid.

Justisdepartementet og det Kriminalitetsførebyggjande Råd (KRÅD) arbeider for at 
SLT-ordninga skal spreiast til fleire kommunar. Ca. 100 kommunar har i dag innført samarbeidsordninga. Telemark politidistrikt har som mål å innføre SLT i alle kommunane i fylket.

For å gjere dokumentet lettare å lese blir det skrive styringsgruppa for SLT – styringsgruppa og arbeidsgruppa for SLT – arbeidsgruppa.

SLT mandat
Verksemdsplanen er utarbeidet av arbeidsutvalet. Verksemdsplanen er godkjent av styringsgruppa før den leggast fram for Oppvekst og velferdsutvalet i Vinje.


SLT verksemdsplan for 2008-2011 byggjer i utgangspunktet vidare på dei allereie etablerte førebyggjande tiltaka. Arbeidsgruppa vil moglegvis bruke 2008/2009 til å kartlegge rus, kriminalitet og oppvekstmiljøet generelt for barn og ungdom i Vinje. Så vil vi sjå dette opp mot dei tiltak vi har, og ev. behov for justeringar og/eller nye tiltak. 
Da vil vi kunne få positiv effekt av samordninga av gode og føremålsteneleg tiltak.

Tiltak som skal settast i verk gjennom dette samarbeidet skal støtte opp om, utviklast og forankrast i ordinære planverk og verksemd.

Inndeling av planen
Innleiingsvis gir verksemdsplanen ei oversikt over korleis SLT - samarbeidet er organisert, samt ei klargjering av SLT -  koordinator, -styringsgruppe, -arbeidsutvals og nærmiljøgruppenes mandat og oppgåver.

Deretter ei beskriving av målet for SLT -samarbeidet, klargjering av målgruppa og dei førebelse satsingsområda med kortfatta grunngjeving.
Det er utarbeidd ei eigen tiltaksplan for 2008-2009. Denne vil bygge på erfaringar undervegs og nødvendige analyser og prioriteringar gitt av styringsgruppa. 


Mål

Gjennom eit forpliktande samarbeid skal SLT sikre barn og unge trygge oppvekstvilkår.

Med dette meiner ein at det skal arbeidast med tiltak som verkar kriminalitets- og rusførebyggjande. Arbeide med tiltak som hindrar framvekst av åtferdsproblem og som reduserer utviklinga av psykiske problem blant barn og unge.

Målgruppe

Generelt: Alle barn og unge under 18 år

Spesielt: Barn og unge som

· veks opp under vanskelege forhold/utsette for omsorgssvikt

· gjer lovbrot.

· gjer eller er i faresona for å gjere handlingar som er til skade for seg sjølv eller andre.

SLT organisasjonsplan

Namna i organisasjonsplanen er gjeldande pr. 28.08.08.

SLT-koordinator 

Vinje kommune har pr 28.08.08 30% stilling som SLT-koordinator. Stillinga var tidlegare ein del av miljøarbeiderstillinga og knytt til helse. Den er nå flytta til Eining for kultur og slått saman med Ungdom og fritidsleiar stillinga, som er 50%. 
SLT-koordinator sitt mandat og arbeidsoppgåver

SLT fungerer berre etter planen dersom det er ein tilsett koordinator som får eit overordna ansvar for å vere pådrivar i alle ledd av samarbeidet. Skal samarbeidet gje gevinst og ikkje bli ei ny belastning, er ein avhengig av at det er ein fast person som har ansvar for at planane blir fylgt opp. Koordinatoren medverkar også i høg grad til å betre kommunikasjonen mellom samarbeidspartane.

Koordinatorens viktigaste oppgåver vil vere knytt til å drive arbeidet i styringsgruppa og arbeidsutvalet, men skal også delta i nærmiljøgruppene. 

Koordinatoren skal ikkje være aktivitetsleiar. Han/ho skal være primus motor for sjølve samarbeidsmetoden, ta initiativ og inspirere til at samarbeidet fungerer godt på alle nivå og til at kvar enkelt tek sin del av ansvaret. 
Ved tverretatlige prosjekter kan det være naturlig at koordinatoren deltek i prosjektleiinga. Det kan også vere naturleg at koordinatoren deltek i konkrete aktivitetar.

Koordinatoren skal også være sakshandsamar og sekretær for styringsgruppa og arbeidsutvalet. Med ei så sentral plassering bør koordinatoren delta i arbeidet med ein tydelig barne- og ungdomspolitikk for kommunen.

Koordinatorens oppgåver vil naturleg være knytt opp til dei tre organisasjonsnivåa slik:

Styringsgruppa:
Å analysere den lokale kriminaliteten gjennom å samle kunnskap om barn og unge sine

· oppvekstvilkår

· kriminell aktivitet og annen problemåtferd

· moglege lokale årsaker til denne aktiviteten


På grunnlag av denne kunnskapen

· å skissere dei lokale moglegheitene for å arbeide rus- og kriminalitetsførebyggjande

· å utarbeide forslag til ein samla lokal plan for førebygging

· å syte for at det utarbeidast hjelpestoff og kurstilbod for deltakarane i samarbeidet


Ha den fortløpande kontakt med sentrale offentlige myndighetar og andre kommunar, samt ha kontakt med media.

Arbeidsutvalet:
Koordinatoren skal ha jamleg kontakt med arbeidsutvalet der dei ulike etatane er representert, og vil der ha oppgåver som:

· å legge til rette for informasjonsutveksling

· å systematisere og koordinere dei ulike tiltaka

· å initiere nye overgripande tiltak

· å skape semje om avvikling av overflødige tiltak

· å gje råd

· å samle og systematisere konkret erfaring

· å evaluere og formidle evalueringsresultata

Nærmiljøgruppene:

Koordinatoren bør mest spille pådrivarens og inspiratorens rolle. Koordinatoren skal normalt ikkje sjølv drive eller vere med i leiinga av einskildtiltak.
Han/ho skal berre indirekte bidraga til at einskildtiltak virkar etter føremålet ved å inspirere, 
gje råd og hjelpe til med å tilføre ressursar både økonomisk og fagleg. Det kan likevel i nokre høve vere naturleg at koordinatoren også deltek i dei konkrete aktivitetane.

Styringsgruppa

Beskriving av medlemmane si rolle og mandat

For å lykkas med det tverretatlige samarbeidet må SLT-arbeidet forankrast på høgste nivå i kommunen. Det må ligge ein bevisst politisk vilje bak samarbeidet.
Styringsgruppa skal etablere dei overordna rammene for kommunen sin totale innsats for førebygging av rus- og kriminalitet. Dette gjeld kartlegging, drøfting av verksemda, utarbeiding av målsettingar og evaluering. Aktuelle saker som skal til politisk behandling, vert drøfta i styringsgruppa.

SLT -koordinatoren er sakshandsamar for styringsgruppa. Det sikrar ein smidig flyt av informasjon mellom dei ulike nivåa i SLT -samarbeidet.

Oppgåver

Det er styringsgruppa si sentrale oppgåve å innarbeide denne verksemda i det lokale planverket. SLT-arbeidet er ikkje eit tillegg til, men ein sentral del av kommunens verksemd.
Styringsgruppa syter for dei nødvendige ressursar, både personellmessig og økonomisk.

Arbeidsutval

Beskriving av medlemmane sine roller og mandat

Arbeidsutvalet ynskte å definere medlemmane sine roller og myndigheit. Dette for at vi skal unngå forsinkande rundar for å sette i gang tiltak det er semje om.

Fylgjande felles mandat ble vedteke av arbeidsutvalet:

”Medlemmane i arbeidsutvalet er sin etats/avdelings representant, og skal vere eit bindeledd mellom etaten/avdelinga og SLT-koordinator og arbeidsutvalet. 
Medlemmane skal innhente informasjon som er relevant for SLT arbeidet frå si avdeling, samt ha eit sjølvstendig ansvar for å fremje saker.
Medlemmane syter vidare for at tilsette i avdelinga får den nødvendige informasjon i frå SLT. Medlemmar av arbeidsutvalet skal ha myndigheit til å disponere økonomiske midlar og personellressursar, slik at tiltak det er semje om kan setjast i gang raskt.
Medlemmar av arbeidsutvalet skal ha ein fast vararepresentant, og syte for ein vara ved forfall”.
 

Oppgåver
Arbeidsutvalet skal vere eit organ som initierer eller sett i gang førebyggjande tiltak eller prosjekt som er vedtatt. Føremålet med SLT er at det førebyggjande arbeidet skal samordnast, dvs. at vi skal unngå dobbeltarbeid i etatane, og dermed også stort fokus og god kvalitet på det førebyggjande arbeidet blant barn og unge. Dette krev at arbeidsutvalets medlemmar er oppdatert på det som skjer i eigen etat ved å innhente informasjon og samtale med medarbeidarar som arbeider i fyrste linje. Det same gjeld med tanke på å vere oppdatert på bl.a. ungdomsmiljøa og dei utfordringar vi til ei kvar tid står framfor.
Oppgåvene til arbeidsutvalet og det einskilde medlem kan kort summerast slik:

· Medlemmane er ansvarlege for å utforme SLT strategi og verksemdsplan

· Ivareta SLT sine tiltak og verksemdsplan i eigen etats verksemdsplan

· Innhenting av informasjon frå eigen etat om barn og unge i kommunen

· Eventuelt koma med framlegg om tiltak/strategi

· Medlemmane skal syte for at eigen etat stiller med ressursar til gjennomføring av planlagde tiltak

· Medlemmane skal vere pådrivarar i å setje i gang tiltak

· Fylgje opp arbeidsgrupper, tiltak og prosjekter som er sett i gang. Dette vert gjort ved at SLT koordinator orienterer arbeidsutvalet om status i det einskilde prosjekt/tiltak, eventuelt at medlemmar i arbeidsgruppa eller prosjektleiar sjølv møter for arbeidsutvalet for å orientere.

· Avslutte tiltak som ikkje gjev resultat eller av annen grunn ikkje fungerer

· Informere om relevante tiltak/prosjekter i eiga avdeling som er utanfor SLT

· Medlemmane skal gje god informasjon til eiga avdeling/etat om SLT arbeidet. 
Dette mellom anna for å bevisstgjere alle medarbeidarar om kor viktig førebyggjande arbeid er, og at innsatsen til kvar einskild i det daglige arbeidet er viktig for heilskapen.


Nærmiljøgruppene

Beskriving av nærmiljøgruppene

Målsetjinga er handlings- og tiltaksretta arbeid i gruppene (utføringsnivået), der dei ulike etatane samarbeider om å løyse sakene. Nærmiljøgruppene vil i stor grad stå for det konkrete kriminalitets- og rusførebyggjande arbeidet, og samstundes vere ein samordna ressurs for å hjelpe dei som arbeider med barn og unge, som barnehagane og skulane.

Det er avgjerande at kommunikasjonen fungerer frå arbeidsutvalet og fram til utføringsnivået. Prioriteringane som blir gjeve av arbeidsutvalet må vera så tydelege at det vert skapt ein samanheng mellom dei ulike etatanes arbeid. Største delen av arbeidet vil likevel vera hendingsstyrt. 
Tilsvarande viktig er det med kommunikasjon frå nærmiljøgruppene til arbeidsutvalet, med mellom anna generell informasjon om for eksempel utviklinga i ungdomsmiljøa, framlegg til tiltak som kan koma inn under SLT og behov for ressursar.

Medlemmane i gruppa har høgst ulike oppgåver og samarbeidsbehov. Organiseringa av gruppene bør difor gje rom for fleksibilitet. Det kan mellom anna lagast mindre arbeidsgrupper etter behov for å løyse dei einskilde oppgåvene. Det kan også knytast andre fagpersonar til gruppene ved behov.

Arbeidet vil også ha ulik karakter:

Noko vil vere fortløpande oppgåver som blir utført av den einskilde tilsett ut frå dei faglege moglegheiter ein har for å drive førebyggjande arbeid.

Andre arbeidsoppgåver vil være prosjekt, eller særskilte tiltak retta mot einskildindivid, grupper, plassar med særlige problem eller mot ein aktuell problemstilling i nærmiljøet.

Det vil vidare vere behov, som tidligare, å drøfte nokon saker anonymt.

Det vil bli fokusert på tidleg førebygging mot barn og unge i risikosona.
Men ein må heller ikkje gløyme at dei fleste barn og unge klarar seg bra, og at det difor er viktig å også fremje det som er positivt.

Det må understrekast at kontakt mellom medlemmane i gruppa ikkje berre skal avgrense seg til dei faste møta. Det bør vere ein naturleg kontakt også i den daglige tenesta. 
Målet er eit naturlig fortløpande samarbeid både på konkrete saksfelt og i einskildsaker.

Kva skal førebyggjas?

Definisjonar

Førebygging betyr ”å bygge før”, dvs. at ein i utgangspunktet skal søkje å hindre ei negativ handling/hending/utvikling. Likevel vil vi også sjå på førebygging som tiltak retta mot einskildpersonar som allereie har gjort ei negativ/lovstridig handling, for å førebygge at slike handlingar gjentas eller får moglegheit til å utvikle seg.


Det er viktig at vi i SLT -samarbeidet har fokus på at tiltaka skal virke ”rus- og kriminalitetsførebyggjande” og elles ha god innverknad på oppvekstvilkår for barn og unge i kommunen. Med dette meiner ein at SLT ikkje kan involvere seg i alle tiltak som har gode intensjonar, sjølv om arbeidet er viktig for mange. Det er viktig at vi arbeider målretta.

Førebyggjande arbeid kan definerast i fylgjande nivå:

Primærførebyggjande arbeid: Generell førebygging, dvs. strategiar og tiltak som vert sett inn overfor barne- og ungdomsgruppa som heilskap for å styrke oppvekstmiljøet og dermed hindre negativ utvikling på eit eller fleire områder. Til dømes opplysnings- og haldningskampanjar.

Sekundærførebyggjande arbeid: Strategiar og tiltak overfor einskildpersonar eller grupper av barn og unge som det kan knytast bekymring til. Dette kan vere barn og unge som har kjente risikofaktorar og dermed kan definerast som utsette. Tanken er å hindre vidareutvikling av sosiale problem, skader og helsesvikt, samt hindre utvikling av kriminell åtferd.

Tertiærførebyggjande arbeid: Strategiar og tiltak for å hindre negative verknader av problem, skader, helsesvikt eller kriminalitet som allereie er oppstått. Tertiærførebyggjande er knytt til einskildpersonar, og har som føremål å finne løysingar som kan betre forholda og hindre forverring av problema.

I SLT - samarbeidet vil det vera tiltak og prosjekt innanfor alle tre nivåa. Det vil til ein viss grad vera glidande overgangar mellom nivåa.

SLT - hovudsatsingsområde

Inntil styringsgruppa og arbeidsgruppa har fått innhenta nok om situasjonen vedkommande kriminalitet, rus og oppvekstvilkår generelt i kommunen, vil fylgjande hovudsatsingsområde gjelde:

Ungdomskriminalitet

· Redusere/hindre kriminell åtferd blant unge
· Bevisstgjere ungdom på konsekvensar av kriminelle handlingar

· Trene på sosiale ferdigheiter

Rusmisbruk

· Auke debutalder på alkohol
· Hindre bruk av ulovlege rusmiddel
· Bevisstgjere ungdom på konsekvensar av rusmisbruk
· Bevisstgjere ungdom på å ta eigne val
· Nettbasert prosjekt som heiter ”unge og rus” i ungdomsskulen
Åtferdsproblematikk

· Redusere/hindre ulovleg fråver
· Hindre mobbing
· Auke ansvarskjensle og gjensidig respekt
· Foreldremedverknad og foreldresamarbeid
Psykiske problem

· Redusere bakgrunn for og framvekst av psykiske problem
· Bidra til å styrke og utvikle ressursar og sjølvtillit hos barn og unge

· Opplæringsprogrammet ”alle har ei psykisk helse” i ungdomsskulen

Kommentarar til hovudsatsingsområda

Dei ovanfor nemnde hovudsatsingsområda grip ofte inn i kvarandre, meir dess større vanskar den einskilde ungdom/barn har.

Pr. i dag ligg det ikkje føre opplysningar om utbreidd bruk av ulovlege rusmidlar blant unge i vår kommune. Likevel er det grunn til å tru at ei bekymring vedkommande ei auka liberalisering til slike rusmidlar også må vera gjeldande for vår kommune. Rus og rusavhengighet er årsaka til mykje kriminalitet og personleg liding, og er såleis eit viktig område innanfor kriminalitetsførebygging, og innanfor det generelle helsearbeidet blant unge.

Sjølv om nyare nasjonale undersøkingar viser at narkotikamissbruken blant ungdom har ”flata ut”, må dette problemet setjas i fokus dei kommande år. Vi har i vår kommune ein stor moglegheit for å kunne drive førebyggjande arbeid på dette området. 
Førebyggjande arbeid retta mot lovlege rusmidlar, som alkohol, vil samstundes vera det viktigaste, då dette problemet erfaringsmessig er størst. Nasjonale undersøkingar viser at debutalder for å nytte alkohol blir lågare og alkoholkonsumet blant ungdom aukar, særleg blant jenter.

Viktige førebyggjande tiltak retta mot desse problema kan vera å styrke opplysningsarbeidet og det haldningsskapande arbeid. 
Vidare kan kontrollen rundt utsala for alkohol styrkast, samt at dei som brukar ulovlege rusmidlar må føle ein reell risiko for å bli oppdaga.

Utfordringar 

Generelt om ungdomsmiljøet i Vinje
Pr. 1.4.06 var det 3697 innbyggarar i Vinje kommune. I 2004 var 23,6 % av innbyggarane under 17 år (statistisk sentralbyrå). Hovudinntrykket er at det store fleirtalet av desse klarer seg bra. Likevel veit vi frå dei ulike etatane som arbeider med barn og unge, at det er mange og ulike utfordringar.
Vi har pr. i dag ikkje nokon undersøking på korleis barn og unge i Vinje eigentleg har det,
og korleis dei sjølv oppfattar sitt eige oppvekstmiljø. Dei ulike etatane har heller ikkje samanlikna sine statistikkar og erfaringar – altså ein manglande totaloversikt over dagens situasjon. 
Særleg ungdom kan vere ei vanskeleg målgruppe å nå, og det er inga homogen gruppe.
Dei er eit resultat av dagens komplekse samfunn. For å lykkast i kommunikasjonen krev det kunnskap og nærhet til dei ein skal kommunisere med. Dette gjeld generelt, og spesielt ved val av verkemidlar i det førebyggjande arbeidet.
 

Utfordringa for 2008-2011
SLT arbeidsutval vil bruke tid på å kartlegge rus, kriminalitet og oppvekstmiljøet generelt for barn og ungdom i Vinje. Så vil vi kontinuerleg sjå dette opp mot dei tiltak vi har, og ev. trong for justeringar og/eller nye tiltak. Då vil vi kunne få positiv effekt av samordninga av gode og hensiktsmessige tiltak.

Vinje, august 2008

